
Проф. д-р Трајче Стамески 
 
 
 

АНИМИЗМОТ КАКО ЕЛЕМЕНТАРНА 
ФОРМА ВО МАКЕДОНСКИТЕ 

ВОЛШЕБНИ ПРИКАЗНИ 
 
 
Тргнувајќи од специфичноста на изборот на истражувач-

кото поле – анимизмот како систем на верување за постојаната 
формација на животот низ духовна природа, книгата „Ани-
мистичките концепти во сказните“ на Розе Нешковска Слав-
ковска нуди сериозен интерпретациски пристап кон дадената 
проблематика. И концептуално и методолошки оваа книга ги 
продолжува и ги надградува постојните истражувања на овој 
феномен во македонската фолклористичка наука и едновреме-
но претставува значаен научен извор за сите идни истражува-
чи. Новитетите и знаењата кои ги носи оваа книга се особено 
инспиративни во делот на интерпретацијата на македонските 
волшебни приказни (сказни) од повеќе тематски аспекти на 
анимизмот и сите негови значенски модификации.  

Треба да нагласиме дека целта на истражувањето во оваа 
книга се базира на употребата на релевантни методолошко-
теоретски алатки во широка дијахрониска перспектива: од 
генезата на поимот на анимизмот, неговата распространетост 
во различните култури, развојот од анимизам до политеизам 
и монотеизам, научните толкувања на феноменот, разграни-
чувањето на анимизмот од останатите концепти, неговото 
толкување врз примери од македонските сказни и др.  

Потпирајќи се на истражувањата на антрополошките, 
митолошките и фолклористичките теории, книгата иницијал-
но го толкува анимизмот во функција на базичен религиски 
концепт кој што им претходи на големите светски религии. 
Авторката Нешковска Славковска ни покажува дека специ-

фичната духовна поврзаност на човекот со природата и 
светот, кој е во основата на анимизмот, води кон иницијален 
стремеж за антропоморфизам како вид на проектирање на 
антрополошки особини на материјалниот контекст.  

Во својата книга, авторката Нешковска Славковска ја 
истакнува важноста на истражувањата на британскиот етно-
лог и антрополог Сер Едвард Барнет Тајлор и неговата ани-
мистичка теорија од крајот на 19 век, според која анимизмот 
претставува првиот степен во еволуцијата на секоја религи-
јата која се развива од идејата за душата и нејзиниот живот 
после смртта. Ваквиот теориски концепт кој го постулира 
Тајлор ја нагласува дуалистичката претстава за двојството 
меѓу телото и душата: во сите живи суштества, а во дел и од 
предметите живеат духови – заштитници, кои можат да се 
одвојуваат од телото и да водат независен живот низ просто-
рот; концептот на душата, којшто произлегува од искуството 
на спиењето и смртта; идејата за душата како двојник на 
човекот која се поврзува со верувањето за трансмисија на 
душата во сонот и нејзината способност да се преместува од 
едно на друго место, како рефлексија на човековиот двојник. 

Во понатамошната елаборација на феноменот, Нешков-
ска Славковска ја анализира неопходната релација меѓу ани-
мизмот и обредот на иницијацијата, како важни компоненти 
на сказните. Повикувајќи се на сознанијата на францускиот 
антрополог Арнолд Ван Генеп и неговите анализи на обреди-
те на премин, Нешковска Славковска ја конципира четворо-
делната структура на обредот на иницијацијата.  

1. Фаза на маргиналност, која одговара на почетниот 
„понизок“ статус на јунакот во заедницата. 

2. Фазата на сепарација, која го иницира одвојување-
то на иницијантот од актуелната положба во заедницата и 
негова привремена изолација. 

3. Лиминална фаза, во која индивидуата е изложена 
на систем од проверки и искушенија како еден вид на 
подготовки за неговиот нов статус. 

4. Фаза на агрегација, како конечен чин на признава-
ње и прифаќање на иницијантот како нова личност и 
стекнување статус на рамноправен член на заедницата. 
Во оваа фаза се вклучени елементите: враќање дома, 
признавање на успехот, промена на статусот на јунакот и 
награда во вид на свадба или престол.  
Меѓутоа, Нешковска Славковска не се задржува само на 

обредното сценарио на иницијацијата, таа ја проширува сво-
јата анализа со експликација на метаморфозата и нејзините 
варијации, како култна одлика на сказната. Според неа, 
процесите на престорувањата на душата (во објект од жива 
или нежива природа) се одвиваат преку повеќе преодни 
форми и видови, на тој начин душата го продолжува сопстве-
ното постоење во светот и универзумот, што одговара на 
постојаното движење во макро и микрокосмосот. 

Во оваа смисла особено значајни за македонската фолк-
лористичка наука е анализата на аспектите на метаморфозата 
на надворешната душа во сказните запишани од нашите 
собирачи Кузман Шапкарев и Марко Цепенков. Во овој дел 
од книгата, Нешковска Славковска нуди релевантна типоло-
гија на метаморфозите на душата во материјален или немате-
ријален објект, како и комбиниран тип на преобразби со 
солидна научна интерпретација врз апликативен материјал 
од повеќе репрезентативни македонски волшебни приказни: 
„Бабината мома Злата Позлатена“, Силјан Штркот“, „Дуња 
Ѓузели и царскиот син“, „Четириесетте царски синои и чети-
риесетте снаи, големата змија, Ламјата, Арапо, Царо и Дерви-
шот“ и др.  

Според тоа, книгата „Анимистичките концепти во 
сказните“ на Розе Нешковска Славковска претставува научна 
студија во која на издржан и релевантен начин се покажува 
дека идејата за надворешната душа, која може привремено да 
престојува надвор од човековото тело не е присутна само во 
митологијата и во приказните на другите светски народи, 
туку дека оваа идеја, која суштински произлегува од архаич-

ните верувања и за која наоѓаме поткрепа во зачуваните 
обичаи, е присутна и во мноштво дела од македонското 
народно творештво. Ваквите согледувања се доволно инспи-
ративни и за новите антрополошко-културолошки проучува-
ња, не само на фолклорните материјали, туку и на македон-
ската книжевност во интеркултурен контекст, затоа што не 
може да постои современо општество, култура, јазик и лите-
ратура без длабински континуитет со традицијата и народно-
то творештво, а токму овој труд самоуверено покажува на 
некои од тие релации. 

